MEDDYGFA PAFFOS

-
gan Catrin Roberts
Cefndir Beiblaidd:
Actau 13

Cymeriadau:
Meddyg.  Bar-Iesu (dall),  nyrs neu berson i arwain Bar-Iesu i’r llwyfan

Adnoddau:

Unrhyw beth i gyfleu Meddygfa

(Bar-Iesu yn cael ei arwain i mewn gan nyrs neu berson arall)

Meddyg:
Mr Bar-Iesu.  Dewch i mewn. Eisteddwch.

Bar-Iesu:
Diolch (teimlo am y gadair cyn eistedd – cyfleu’r syniad ei fod yn ddall).

Meddyg:
Rŵan.  Beth alla i ei wneud i chi?  Rwy’n deall eich bod chi’n batient newydd gyda ni.

Bar-Iesu:
Ydw.  Dyma’r tro cyntaf i mi fod angen gweld meddyg.

Meddyg:
Dyn iach, ie?  Ar wahân i’r broblem gyda’r llygaid, wrth gwrs.  Ers pryd mae’r broblem yna gyda chi?

Bar-Iesu:
Ddoe.

Meddyg:
Ddoe? Ond....... (stopio)

Na, gadewch i ni wneud popeth mewn trefn. 


(estyn clipboard a biro)


Enw llawn?

Bar-Iesu:
Bar Iesu.

Meddyg:
Unrhyw enw arall?

Bar-Iesu:
Mae pobl yn fy ngalw i’n Elymas – “y dewin”.

Meddyg:
Cyfeiriad?

Bar-Iesu:
3 Heol y Pencadlys, Paffos.

Meddyg:
O! Ardal hyfryd, yn enwedig wedi i’r Rhaglaw Sergius Paulus gymryd drosodd.  Mae o wedi gwella’r ardal yn arw.


Gwaith?

Bar-Iesu:
Dewin.

Meddyg:
Pardwn?

Bar-Iesu:
Dewin.

Meddyg:
Dewin. (edrych ychydig yn od ar Bar-Iesu). Mm! Rŵan, beth am i chi ddweud yn union beth sy wedi digwydd i chi.  Efallai y bydda i wedyn yn gallu gweld beth sy wedi achosi’r “broblem fach” yma gyda’r llygaid.

Bar-Iesu:
Dydw i ddim angen eich help i wybod beth achosodd hyn. Dw i’n gwybod yn iawn beth ddigwyddodd. Angen eich help i wella ydw i. A dim problem “fach” sy gen i. Dw i’n ddall!  Dw i’n methu gweld y mymryn lleiaf o olau dydd. Dim ond niwl a thywyllwch.

Meddyg:
O diar. Mae’n ddrwg gen i, Syr.  Beth achosodd eich dallineb? Cnoc ar y pen?  Codwm?  Yr haul?

Bar-Iesu:
Saul a Barnabas.

Meddyg:
Saul a Barnabas........  Pwy ydy Saul a Barnabas?

Bar-Iesu:
Dau  hen drwyn o Antiochia, wedi dod i rannu rhyw neges gan Dduw. A dyma nhw’n penderfynu rhannu’r neges honno gyda’r Rhaglaw Sergius Paulus.

Meddyg:
Beth sy’n bod ar hynny?   Rhydd i bawb ei farn, ac i bob barn ei lafar.

Bar-Iesu:
Ond roedd Sergius Paulus yn gwrando ar fy marn i cyn iddyn nhw gyrraedd. Roeddwn i wedi cael lle da yn y Pencadlys, ac SP, dyna mae ei ffrindiau yn ei alw, yn troi ata i am gyngor. Pan welais i fod SP wedi dechrau gwrando ar y ddau yma yn dweud rhyw straeon anhygoel am ddyn o’r enw Iesu o Nasareth, dyma fi’n penderfynu rhoi stop arnyn nhw.

Meddyg:
Ond?

Bar-Iesu:
Ond roedd ganddyn nhw rhyw bŵer spesial.  Dyma nhw’n troi ata i, a dechrau fy insultio o flaen pawb. 

Meddyg:
Beth ddwedon nhw?

Bar-Iesu:
Dweud mod i’n blentyn i’r diafol ac yn elyn popeth da!  Mod i’n dwyllodrus ac yn llawn castiau!  

Meddyg:
Wel, wel!  Cas iawn.

Bar-Iesu:
Y peth nesaf, roeddwn i’n gweld tywyllwch.  Pob man yn ddu fel bol buwch.  Roeddwn i’n gweld dim. Dim byd o gwbl!

Meddyg:
Oes unrhyw beth wedi digwydd ers hynny?

Bar-Iesu:
O! oes.  Mae SP wedi dweud ei fod o’n credu’r neges yma gan Dduw, ac mae’n dweud ei fod am fod yn un o bobl yr Iesu yma!

Meddyg:
Na, na!  Oes unrhyw beth pellach wedi digwydd i’ch llygaid?

Bar-Iesu:
Na.  Dim. Dim poen. Dim llosgi. Dim ond duwch. 

Doctor, allwch chi fy helpu?  Oes gennych chi eli neu ffisig?

Meddyg:
Mr Bar-Iesu druan. Os ydy’r hyn rydych chi newydd ei ddweud yn wir, yna dim ond un peth sy yn mynd i wella eich llygaid.

Bar-Iesu:
(yn eiddgar) Beth, doctor?  Dw i’n fodlon gwneud unrhyw beth i gael fy ngolwg yn ôl. Oes angen triniaeth?  Mae gen i ddigon o arian i fynd yn breifat.

Meddyg:
Na. Does dim triniaeth lawfeddygol i’ch helpu chi. Duw yn unig sy’n gallu rhoi eich golwg yn ôl i chi.

Bar-Iesu:
Ond rhaid fod rhywbeth y gallwch chi ei wneud i mi?

Meddyg:
Nac oes.  Dim ond dweud wrthych chi am weddïo am faddeuant a iachâd.

Bar-Iesu:
(yn codi yn flin)

Galw’ch hun yn ddoctor wir!  Rydych chi’n hen gwac, a dim byd mwy. Gweddïo wir!  Rydw i’n mynd at ddoctor arall. 

(gweiddi yn uchel) Hei! Dw i’n barod i fynd!

(person yn dod i’w arwain allan) 

Meddyg:
(wrth ei hun) Bar-Iesu.  Y dewin!  Y dewin dall.  

(wrth y gynulleidfa) Y dewin dwl!

EXIT Meddyg

